
1. Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետության կառավարության 2021 թվականի ապրիլի 22-ի «Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» N634-Ն որոշմամբ ուժը կորցրած է ճանաչվել Հայաստանի Հանրապետության կառավարության 2009 թվականի ապրիլի 2-ի «Էլեկտրական ցանցերի անվտանգության գոտիների վերաբերյալ տեխնիկական կանոնակարգը հաստատելու մասին» N 363-Ն որոշումը։ 
Միաժամանակ ղեկավարվելով «Էներգետիկայի մասին» Հայաստանի Հանրապետության օրենքի 5.1-ին հոդվածի 2-րդ մասի «բ» ենթակետով հաստատվել է Հայաստանի Հանրապետության կառավարության 2023 թվականի ապրիլի 13-ի «Էլեկտրահաղորդման գծերի անվտանգության գոտիների կանոնները հաստատելու մասին» N 523-Ն որոշումը։ 
ՀՀ կառավարության 2009 թվականի ապրիլի 2-ի N 363-Ն որոշման 40-րդ կետով սահմանված էր, որ այն կազմակերպությունները, որոնց տնօրինության տակ գտնվող տարածքում առկա են անտառների և անտառային հողերի տարածքներով և անտառուղիներով անցնող էլեկտրական ցանցեր, պարտավոր են ապահովել անտառուղիների լայնության համապատասխանությունն էլեկտրական ցանցերի կառուցման նախագծերով նախատեսված չափերին, սահմանված կարգով հատել անտառուղիներից դուրս աճող և հաղորդալարերի կամ հենասյուների վրա ընկնել սպառնացող ծառերը, անտառուղիներում հատել կամ էտել 4 մետրից ավելի բարձրություն ունեցող ծառերը, հրդեհավտանգ ժամանակաշրջանում ապահովել հենասյուների անվտանգությունը` դրանք շրջափակելով հանքայնացված հողաշերտով: Միաժամանակ 41.1. կետով սահմանված էր, որ 40-րդ կետով  թվարկված միջոցառումներն իրականացվում են գծերը տնօրինողի կողմից տրամադրված ֆինանսական միջոցների հաշվին, ինչը թույլ էր տալիս այս դեպքում շրջակա միջավայրի նախարարության «Հայանտառ» ՊՈԱԿ-ին ապահովել սահմանված միջոցառումների իրականացումը։ Սակայն Հայաստանի Հանրապետության կառավարության 2023 թվականի ապրիլի 13-ի «Էլեկտրահաղորդման գծերի անվտանգության գոտիների կանոնները հաստատելու մասին» N 523-Ն որոշման մեջ նշված աշխատանքների կատարման համար ֆինանսական միջոցների վերաբերյալ դրույթը բացակայում է, ինչը հնարավորություն չի տալիս «Հայանտառ» ՊՈԱԿ-ի ֆինանսական սուղ միջոցների առկայության պարագայում, իրականացնել արդեն իսկ գործող կարգի 31-րդ կետով սահմանված պահանջները, այն է՝ անտառուղիները պահել հրդեհաանվտանգ վիճակում, ապահովել անտառուղիների լայնության համապատասխանությունն էլեկտրահաղորդման գծերի կառուցման նախագծերով նախատեսված չափերին, սահմանված կարգով հատել անտառուղիներից դուրս աճող և հաղորդալարերի կամ հենասյուների և հենարանների վրա ընկնել սպառնացող ծառերը և այլն։ 
Անհրաժեշտ է հաշվի առնել, որ շրջակա միջավայրի նախարարի 2024 թվականի մարտի 1-ի N58-Լ հրամանով հաստատված «Հայանտառ» ՊՈԱԿ-ի գործառույթներն են. անտառաշինական նախագծերով նախատեսված համալիր միջոցառումների իրականացման միջոցով անտառների կայուն կառավարման, անտառների արտադրողականության բարձրացմանն ուղղված միջացառումների իրականացման, անտառների և անտառային հողերի պաշտպանության, կենսաբազմազանության պաշտպանության և վերականգնման, անտառապատման և արդյունավետ օգտագործման ապահովումը։ Նշված գործառույթների իրականացման համար «Հայանտառ» ՊՈԱԿ-ին պետական բյուջեյից հատկացվում է անհրաժեշտ ֆինանսական միջոցների շուրջ 50%-ը, իսկ մնացած ծախսերը կազմակերպությունը կատարում է համաձայն ՀՀ կառավարության 2022 թվականի հուլիսի 22-ի ««Հայանտառ» պետական ոչ առեվտրային կազմակերպություն ստեղծելու մասին» N1054-Ն որոշման դրույթների, ըստ որոնց կազմակերպությունն իրականացնում է բնափայտի մթերում, վերամշակում և իրացում, տնկանյութի (տնկիներ, սերմնաբույսեր) աճեցում և իրացում, հանգստի և զբոսաշրջության հետ կապված սպասարկման ծառայությունների մատուցում և այլ ձեռնարկատիրական գործունեության տեսակներ։
 
2. Առաջարկվող կարգավորման բնույթը
«Հայաստանի Հանրապետության կառավարության 2023 թվականի ապրիլի 13-ի N 523-Ն որոշման մեջ լրացում կատարելու մասին» կառավարության որոշման նախագծով առաջարկվում է  հավելվածի 4-րդ գլխի 31-րդ կետից հետո լրացնել նոր՝ 31.1-րդ կետ. «31.1. Սույն կանոնների 31-րդ կետի 2-րդ, 3-րդ, 4-րդ և 5-րդ ենթակետերում նշված միջոցառումներն իրականացվում են էլեկտրահաղորդման գծերը տնօրինողի կողմից տրամադրված ֆինանսական միջոցների հաշվին։»։ 
Որոշման նախագծի ընդունմամբ հստակ կսահմանվի Հայաստանի Հանրապետության կառավարության 2023 թվականի ապրիլի 13-ի «Էլեկտրահաղորդման գծերի անվտանգության գոտիների կանոնները հաստատելու մասին» N 523-Ն որոշման հավելվածի 31-րդ կետով թվարկված աշխատանքների՝ անտառուղիները հրդեհաանվտանգ վիճակում պահելու, ապահովելու անտառուղիների լայնության համապատասխանությունն էլեկտրահաղորդման գծերի կառուցման նախագծերով նախատեսված չափերին, անտառուղիներից դուրս աճող և հաղորդալարերի կամ հենասյուների և հենարանների վրա ընկնել սպառնացող ծառերի հատումների իրականացման և սահմանված կարգով այլ աշխատանքների իրականացման համար անհրաժեշտ ֆինանսական միջոցների ձեռքբերման աղբյուրը։ Ըստ այդմ «Հայանտառ» ՊՈԱԿ-ը հնարավորություն կունենա տվյալ ոլորտում  համապատասխան գործունեություն ծավալող ընկերությունների («ՀԷՑ» ՓԲ և «ԲԷՑ» ԲԲ և այլն) հետ անտառուղիներով անցնող էլեկտրահաղորդման գծերի անցկացման նպատակով կնքվող պայմանագրերում հստակեցնել անհրաժեշտ աշխատանքների ֆինանսական միջոցների ներգրավման և տրամադրման հարցերը։


3, Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է շրջակա միջավայրի նախարարության կողմից։
4, Ակնկալվող արդյունքը
«Հայաստանի Հանրապետության կառավարության 2023 թվականի ապրիլի 13-ի N 523-Ն որոշման մեջ լրացում կատարելու մասին» կառավարության որոշման նախագծի ընդունմամբ կհստակեցվի անտառուղիներով անցնող էլեկտրահաղորդման գծերի անցկացման նպատակով կատարվելիք աշխատանքների ֆինանսական միջոցների ներգրավման իրավահարաբերությունները։

5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեի եկամուտներում և ծախսերում փոփոխություններ չի նախատեսվում: 
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Ներկայացվող նախագիծը չի բխում ռազմավարական փաստաթղթերից։
